PROGRAMACIÓN E ACTIVIDADES

‘Os homes tamén moven paredes’

Espectáculo de danza sobre a fachada do edificio do MARCO

Compañía Provisional Danza / Carmen Werner, coa colaboración de Teatro Ensalle

· Lugar: fachada principal, rúa Príncipe

· Horario: sábado e domingo ás 18.00

· Intérpretes: Josué Espino, Victoria P. Miranda, Laura Marrero, Manuel Rodríguez, Igor Calonge, Carmen Werner 

· Música: Réquiem de Mozart, Obertura Messiah de Haendel, Porta VIII de Stoa

· Duración: 20 min

Un espectáculo insólito, fóra do común, nun espazo totalmente distinto dos escenarios habituais. Seis bailaríns da Compañía de Carmen Werner danzan sobre a fachada do MARCO, nun plano vertical, permanecendo pendurados en altura ata que a coreografía remata na rúa, ao pé do edificio que funciona como pano de fondo.

‘Tres fragmentos’ + ‘A todas luces’

2 accións con participación do público nas salas de exposición

Grupo de performance 3MARÍAS

· Lugar: salas de exposición

· Horarios: 

‘Tres fragmentos’: sábado ás 22.00 (1º pase) e ás 23.00 (2º pase) 

‘A todas luces’: domingo ás 03.00 (1º pase) e ás 04.00 (2º pase)

3Marías é un grupo de performance formado por catro mulleres —Andrea Costas, Elena Gómez, Eva Martínez e Patricia Valverde— que empezan a traballar xuntas en 2005, a partir dun taller de performance organizado no MARCO. Para esta especial Noite Branca propoñen dúas accións, dous xeitos diferentes de experimentar algunhas das obras da exposición TEMPO AO TEMPO. Xogando con elas, achegándoas ao público dun modo absurdo e poético, fresco e subxectivo, profundo e ridículo. Para a acción ‘Tres fragmentos’, un particular ‘duelo’ musical polas salas da planta baixa, contan coa colaboración da vocalista Miriam Rodríguez Pérez. Na segunda acción, as luces de varias linternas xogan coa visión fragmentada das obras nunha particular visita guiada. 

Sleep, de Andy Warhol

Proxección Sleep, 1963. Filme en branco e negro, sen son, 5 h21’

· Lugar: salón de actos

· Horario: 2 pases nocturnos entre as 23.00 e as 09.00

Sleep (1963) foi gravado no piso do protagonista do filme, o poeta John Giorno. Nesta Noite Branca, o filme de Warhol quere ser unha chiscadela ao público, un lugar para o relax e o silencio. Segundo as palabras do artista: ‘Vendo a tanta xente desperta durante tanto tempo comecei a pensar que durmir se estaba a converter en algo bastante obsoleto, así que decidín facer o antes posible un filme sobre unha persoa durmindo. Sleep foi o primeiro filme que fixen en canto dispuxen da miña Bolex de 16mm.’

Variacións Goldberg, de J. S. Bach

Profesorado e alumnado do Conservatorio Superior de Música de Vigo

· Lugar: salas de exposición (Patio 1)

· Horario: madrugada do sábado ao domingo, de 00.00 a 02.00

Entre as 00.00 e as 02.00 da madrugada do sábado ao domingo, a música de Bach únese ao impacto visual da videoinstalación do artista coreano Nam June Paik nunha das salas da exposición TEMPO AO TEMPO. Alumnos e profesores do Conservatorio Superior de Música de Vigo interpretan ao piano as Variacións Goldberg de Johann Sebastian Bach, unha obra composta en 1791 para aliviar as noites de insomnio do conde Hermann Carl von Keyserlingk, que interpretaba o clavicembalista Johann Gottfried Goldberg. Unha perfecta combinación para falar do paso do tempo nun ambiente nocturno.

MARCO Sound System

Actuacións en continuidade de 20 DJs 

· Lugar: cafetería-restaurante do MARCO

· Horario: en continuidade dende as 17.00 do sábado ata as 06.00 do domingo; e domingo de 17.00 a 21.00

MARCO Sound System é a banda sonora que vinte DJs interpretarán para celebrar a festa do aniversario. Unha viaxe por todas as manifestación sonoras da historia da música, dende a clásica ata a popular, arte sonora, paisaxes e, por suposto, baile; na compaña de DJs como Laca, Raro, Neboiño, Ningunos, Belen, Mr Kiko, e representantes dos colectivos Alg-a, Escoitar, Arkestra, Sinsalaudio, entre outros. Todo iso acontecerá no espazo da cafetería do Museo, acompañado pola proxección en continuidade da reportaxe fotográfica do antigo edificio antes da súa restauración, feita polo fotógrafo vigués Manuel G. Vicente en 1999. Pasado e actualidade, xuntos nun dos lugares máis característicos do edificio do MARCO.

Maratón ArtFutura 2007. ‘A próxima rede’

Proxección do programa audiovisual desta edición

· Lugar: salón de actos

· Horario: sábado e domingo de 18.00 a 21.00

O 25 de outubro aterrou no MARCO a XVIII edición de ArtFutura, o Festival de cultura e creatividade de referencia en España, cun extenso programa audiovisual que explora os proxectos e as ideas máis importantes xurdidas no último ano no panorama internacional do new media, o deseño de interacción, os videoxogos e a animación dixital. O sábado e domingo ofrécense catro programas desta edición 2007.

Programa A

ArtFutura Show 2007

Pod Love  
Programa B

3D en España 2007

Demos + Intros
Programa C

Full Motion Theater 2007


Programa D

8 Bit

Títeres para familias

Nenos/as a partir de 3 anos acompañados de persoas adultas

· Lugar: salón de actos

· Horario: sábado e domingo de 12.00 a 12.30 e de 17.00 a 17.30

Sábado: Viva a cor!

Domingo: Os xirasoles viventes

Marquiño, Colorina e Colorado, Van Gogh, Chof ‘a pinga viaxeira’, a Voz e outros personaxes volven ao MARCO da man da Compañía TÍTERES EN ACCIÓN, con dous argumentos xa familiares e moi divertidos que funcionan como pezas teatrais independentes. A través de encontros, situacións, diálogos, metáforas, poesía visual, música, luces e imaxinación, coñeceremos moitas cousas sobre as cores e a súa expresión.

Obradoiros para familias

Nenos/as a partir de 3 anos sós ou acompañados de persoas adultas

· Lugar: Laboratorio das Artes

· Horario: sábado e domingo de 12.30 a 14.00 e de 17.30 a 20.00

A continuación dos títeres, no Laboratorio das Artes podemos desfrutar das actividades programadas para os máis pequenos dentro do programa TIC-TAC, que nestes dous días ten como protagonista o Aniversario do MARCO, con sorpresas incluídas como tartas, souvenirs, e outros agasallos nos que a cor é un elemento fundamental. Tamén os personaxes dos títeres estarán presentes coa creación de monicreques e outros obxectos relacionados cos dous argumentos teatrais.

Pola rede anda o xogo!

Xogos de investigación na biblioteca-mediateca para público a partir de 14 anos

· Lugar: biblioteca-mediateca (1º andar)

· Horario apertura biblioteca: sábado e domingo de 11.00 a 14.00 e de 16.00 a 20.00

· Horario da actividade: sábado e domingo de 12.00 a 13.00 e de 18.00 a 19.00

Xogos de investigación e pescudas a través de Internet, utilizando webs especializadas en arte e cultura contemporánea. O resultado: unha serie de letras que conforman nomes de artistas presentes na exposición TEMPO AO TEMPO. Os gañadores recibirán como premio diversos catálogos das exposicións do MARCO. Ademais, como novidade do Aniversario, a Biblioteca permanecerá aberta durante o sábado e domingo cos seus servizos habituais: consulta en sala, mostras bibliográficas e libre acceso a Internet por medio dos equipos da biblioteca ou da rede wifi.

Unha viaxe no tempo

Visitas guiadas á exposición TEMPO AO TEMPO

· Lugar: salas de exposición

· Horario: sábado e domingo ás 13.00, ás 17.00 e ás 19.00

A exposición TEMPO AO TEMPO, a mostra conmemorativa do 5º aniversario, ocupa todos os espazos do edificio e reúne obras de 34 artistas internacionais que aportan a súa visión sobre o paso do tempo. As visitas guiadas, na compaña do persoal de salas, son unha excelente ocasión para coñecer mellor as obras e tamén a historia do edificio e a súa transformación.

Mesa informativa da Agrupación de Amigos do MARCO

· Lugar: vestíbulo principal

· Horario: sábado e domingo de 11.00 a 14.00 e de 17.00 a 20.00

A presidenta da Agrupación de Amigos do MARCO, Daniela Sarraíno, acompañada de persoal voluntario, estará a disposición dos visitantes nunha mesa informativa na que todos os interesados atoparán respostas sobre os obxectivos, actividades e servizos da Agrupación.

